
LAJAN NAN PÒCH OU: GOUVÈNÈ HOCHUL BAY NOUYÒKÈ YO RAPÈL SOU 
OGMANTASYON SALÈ MINIMÒM APATI 1YE JANVYE  

  
Salè mnimòm nan Nouyòk pral ogmante a 16.50 dola pou chak èdtan nan Vil 

Nouyòk, Westchester, ak Long Island, epi a 15.50 dola pou chak èdtan nan rès Eta 
a  
  

Yon akò istorik prevwa ogmante salè minimòm nan Nouyòk jiska 2026 epi 
endekse l a enflasyon apati 2027  

  
  

Gouvènè Kathy Hochul anonse jodi a Nouyòkè k ap touche salè minimòm yo pral jwenn 
0.50 dola anplis pou chak èdtan apati 1ye janvye 2025. Salè mnimòm nan Nouyòk pral 
ogmante a 16.50 dola pou chak èdtan nan Vil Nouyòk, Westchester, ak Long Island, epi 
a 15.50 dola pou chak èdtan nan rès Eta a. Ajisteman sa a fè pati akò istorik sou plizyè 
ane nan Nouyòk ant Gouvènè Kathy Hochul ak Lejislati Eta Nouyòk la pou endekse 
salè minimòm lan a enflasyon an. Anons jodi a se yon pati nan efò kontinyèl Depatman 
Travay Eta Nouyòk (New York State Department of Labor, NYSDOL) la deplwaye pou 
enfòme anplwaye ak anplwayè yo menm jan an, pou sansibilize yo sou chanjman sa a, 
epi redwi yon fason pwo-aktif posibilite vòl salè.  
  
"Tounen mete lajan nan pòch ou se te objektif nan twa premye bidjè mwen yo, e ki gen 
ladan ogmantasyon salè minimòm pou moun k ap touche pi piti kòb yo atravè eta a," 
Gouvènè Hochul te deklare. "Avèk ogmantasyon kou lavi a, ogmantasyon sa a pral 
ede diminye pwa enflasyon pou Nouyòkè yo pandan y ap bay biznis yo tan ki nesesè 
pou adapte yo."  
  
Komisè Depatman Travay Eta Nouyòk la, Roberta Reardon, te deklare, "Nan 
peryòd enflasyon sa a ak ogmantasyon pri yo, chak santim konte pou tout Nouyòkè yo, 
espesyalman travayè ki touche salè minimòm yo. Lè nou ogmante ofiramezi salè moun 
k ap touche pi piti kòb yo, n ap asire ke biznis yo ka adapte ak chanjman an pandan n 
ap ede plis fanmi rive reponn ak bezwen yo. Mwen vle remèsye Gouvènè Hochul ak 
Lejislati a paske yo te travay ansanm pou ranfòse salè Nouyòkè yo nan tout eta a."  
  
Manm Asanble, Harry Bronson, te deklare, "Fanmi nou yo ak travayè nou yo merite 
yon salè minimòm ki rive swiv evolisyon pri yo pou yo kapab reponn ak bezwen nesesè 
nan lavi yo. Antanke Prezidan Travay, mwen fyè dèske m te kanpe ak kòlèg mwen yo 



nan Lejislati a nan batay pou ogmante salè minimòm lan, epi sitou endekse li a 
enflasyon an, konsa travayè yo p ap eskli nan ekonomi an si depans yo ogmante. Sa te 
gen pou wè ak fè sa ki kòrèk pou Nouyòkè yo epi kreye yon ekonomi ki sipòte biznis 
nou yo ak fanmi nou yo."  
  
Yo prevwa salè minimòm nan ap ogmante ankò nan 0.50 dola an 2026 epi chak ane 
apati 2027 nan yon to Endis Pri Konsomasyon an detèmine pou Salarye ak anplwaye 
Biwo (Consumer Price Index for Urban Wage Earners and Clerical Workers, CPI-W) 
pou Rejyon Nòdès la - mezi rejyonal ki pi egzak pou enflasyon. Gen yon "pòt sòti" ki 
disponib nan ka kèk kondisyon ekonomik oswa bidjetè.  
Prezidan AFL-CIO Eta Nouyòk, Mario Cilento, te deklare, "Ogmantasyon salè 
minimòm 2025 la se yon ogmantasyon ki nesesè anpil pou Nouyòkè k ap travay di yo. 
Nou bat bravo pou Gouvènè Hochul paske li ogmante epi endekse salè minimòm lan, 
pou garanti ogmantasyon li an fonksyon kou lavi a."  
  
Anplwayè yo ka jwenn plis enfòmasyon, tankou yon Zouti entèraktif pou Chèche Salè 
Minimòm, lè yo vizite sitwèb Salè Minimòm nan.  
  
Moun ki touche salè minimòm yo ki pa wè ogmantasyon an reflete nan chèk yo ka 
depoze yon plent salè sou sit entènèt Depatman Travay Eta New York oswa lè yo rele 
833-910-4378. Pou plis enfòmasyon sou inisyativ NYSDOL la pou konbat vòl salè, ale 
sou paj dakèy Depatman an.  

